
taraNivAkkusumAjjaliH

తరణివాక్కుసుమాజ్జలిః

శ్రీగణేశాయ  నమః ।
అరుణకమలాసనస్థం  త్రినయనవేదత్రయాకృతిం   హస్తైః  ।
దానాభయే సరోజే దధతం వన్దేఽహమర్కమరుణాభమ్  ॥ ౧॥
కేయూరకటకకుణ్డలహారవిభూషావిభూషణోత్తంసమ్  ।
ఉదయాచలచూడామణిమనిశం ధామైవ  వేద్మి కిమపి పరమ్ ॥ ౨॥
హిత్వా చరణామ్భోజం భోజం భోజం హ విషయవిషవల్లిమ్  ।
మాద్యన్మనోమిలిన్దస్త్వయా   త్రపో  మేఽజ కిముపేక్ష్యః ॥ ౩॥
విషకన్దలౌ , తరుణ్యాః కుచౌ విజానన్నమృతకుమ్భౌ ।
ఘూర్ణంస్తత్ర  నిమగ్నః పూర్ణం  పరిమన్యమానః ఏవ స్వమ్ ॥ ౪॥
పరిణామదుఃఖసాధనమఖిలం సుఖసా[ధ]నత్వేన ।
గృహ్ణన్  పరాపవాదం పరనిన్దాం  పరవిమత్సరం కుర్వన్ ॥ ౫॥
మదమత్యయం త్వదన్యైఖార్యమాప్తే  మనోమిలిన్దే మే ।
యదిహౌదాసి(సీ)న్యం తే గదహన్తృత్త్వం  తవైవ  హతమ్ ॥ ౬॥
సంసారసా(శా)ఖిశాఖామృగయా మే హా మనోవృత్త్యా ।
కామాతిశీతశాన్త్యై  త్వత్స్మృతివహ్నిర్న కామకాకిన్యః ॥ ౭॥
త్రాతో  మయూరముఖ్యో జాతో యశసః సముద్రేకః  ।
కిమతః ప్రయోజనం  తే స్వయశఃసఙ్కోచనిర్భీకః ॥ ౮॥
యద్యతిపాపిష్ఠోఽహం  తథాపి తే నాథ నోపేక్ష్యః ।
మాత్రోదరపతితః  కిం సర్పః పరిపాల్యతే నైవ  ॥ ౯॥
మోహాన్ధతమసబహుతరపరిభృత్యపరసున్దరీదర్యామ్   ।
మయ్యశక్తే కౌశికబుద్‍ధ్యా కరుణోఽసి కిమిత నేన్ద్రే  హా ॥ ౧౦॥
త్వమదీనోఽహం దీనస్త్వం సర్వజ్ఞో హ్యహం తు కిఞ్చిజ్జ్ఞః  ।
త్వం శక్తోఽహమశక్తః కథముభయోః శోభనాచర్య్యమ్ ॥ ౧౧॥

త్వదుపేక్షితం త్వనాథ । వదతి జనే మాం న లజ్జసే  నాథ ।
ఉచితం కా గుణచిన్తాం వేదాన్తే నిర్గుణే  గీతే ॥ ౧౨॥
పాపశవాదుత్పన్నా మన్మతిజాయైవ  తేన విహరన్తీ ।
ఆశాపాశం దత్త్వా భవకూపే క్షిపతి పాహి దీన పుమాన్ ॥ ౧౩॥
కరుణాగౌరవహితం లిప్సాలఘుమల్పమనిశం మామ్ ।
అల్పోఽపి విషయవాయుర్భ్రమయతి బహుతూలమలసోఽసి ॥ ౧౪॥
త్వద్భక్తిసారశూన్యం  విషయమరుద్భ్రామితం కృపాచన్ద్ర  ।
కరుణాకటాక్షకిరణస్తృణమివ కిం మాం విహాయ విస్ఫురతి ॥ ౧౫॥
త్రిభువనపాల  మహేశ మ్లాయతి  తే బాలకులోఽసౌ ।
కామదవానలదగ్ధః  కరుణామృతసేచనే కథం కఠినః ॥ ౧౬॥
తృష్ణోత్కలికాకులితాన్కామమహానక్రకవలితాన్తనయాన్   ।
సంసారసాగరే మగ్నాద్భీతః కథం సహస్రకరః  ॥ ౧౭॥
విశ్వమ్భర త్వదాజ్ఞోల్లఙ్ఘినమవ    మాం గలే పతితమ్ ।
పాయయతి న పయోధరమమ్బా కుటిలం శిశుం గలే లగ్నమ్ ॥ ౧౮॥
దిశి దిశి సరస్సు సరసీరుహేషు కృపయా కరః కథం స్ఫురతి ।
దీనదయాలయ తవ మమ శిరోఽమ్బుజే నో స్వతన్త్రస్య  ॥ ౧౯॥
గుణగుర్వీ త్వన్మాయా నవరసమయమాం నటం భువనరఙ్గే ।
నర్త్తయతి త్వత్పురతస్తుష్యసి నానేకజన్మభూమికయా ॥ ౨౦॥
బలిపదవీం న న చ సుధాం ప్రభుత్వమైన్ద్రం    పదం న యాచేఽహమ్ ।
కరుణాకటాక్షలేశం శేషే భవతః కథం నిమీలితదృక్ ॥ ౨౧॥
రాగద్వేషారణ్యక కణ్డగరీయాతిజనితపఙ్కమలమ్  ।
సంశోష్య మానసం మే సరః కథం పూర్యతే న బోధజలైః  ॥ ౨౨॥
రటనాం శ‍ృణోషి నో మే వికర్తనానేకశోఽర్థితోఽపి  బటోః ।
సుప్తః కిం గురుకార్యాశక్తః కిం వా వికర్ణోఽసి  ॥ ౨౩॥
కామాదిశత్రుభిర్మే  పురం వశీకృత్య పుణ్యధనమ్ ।
బోభుజ్యతే దయాలో నైవ  శయాలుత్వముచితం తే ॥ ౨౪॥
శరణాగతే తు పామరబుద్‍ధ్యా మయి నావహేలనం ఘటతే ।

శబరీ రామేణ కథం కథయ కృపాలో కృతా కృపాపాత్రమ్  ॥ ౨౫॥
దుఃఖచపేటాం దాతుం యద్యుద్యుక్తోఽసి తేఽంశుకప్రాప్తమ్   ।
ముఞ్చేయం త్వపరాధీ లాలనమభిలాషుకః కథం తాత ॥ ౨౬॥
విష్ణో మదీయసుమతిదుపదసుతాం ధర్మదుర్బలేశాం హా ।
కర్షతి  కేశగ్రాహం  మత్సరదుఃశాసనో గతః క్వాసి ॥ ౨౭॥
ఉదరే నారకకుణ్డే పునఃపునశ్చేన్న తుష్యసి క్షిపసి ।
క్షిప నిఃసృతం సృతౌ మాం మాయాపాశైర్బధాన  హృత్స్వామిన్ ॥ ౨౮॥
తేజోఽభావస్తమ ఇతి వితథం కిం నో భణన్తి కాణాదాః ।
భవతి త్రిభువనదీపేఽన్యథా  కథం తధృది స్యాన్మే ॥ ౨౯॥
త్రిభువనదీపాలోకే  తేఽర్థాఞ్జ  గతోఽవభాస్యతి తూర్ణమ్  ।
దూరీకృత్య తమో మే మనసి తతస్త్వం స్వయం న భాసి కథమ్ ॥ ౩౦॥
తరణౌ మామపరాధినమతి యది జానాస్యఖణ్డవితతగుణైః   ।
స్వైర్బద్ధ్వా   కరుణాబ్ధౌ విరూపితం కిం న మిహిర మజ్జయసి  ॥ ౩౧॥
సప్తాశ్వమనసతురగః కామవశో మే స్వవృత్తిపరిణతిషు ।
వడవాసు కిం వృషస్యతి నారుహ్య ద్రాక్  కథం వశీకురుషే ॥ ౩౨॥
సమదృష్టేస్తవ   ’కరుణా మయిభూతలవజ్జపాసు  లౌహిత్యమ్ ।
అన్యత్ర స్ఫటిక ఇవ ప్రభాతి  వైషమ్యమితి  కుతోఽధీతమ్ ॥ ౩౩॥
రటయసి బహులం ఘటయసి మయి న స్నేహం మనాఙ్విరమతి మే ।
చేతస్తత్ కటువాగ్భిర్యద్యసి రుష్టః  కథం న నాశయసి ॥ ౩౪॥
త్వత్కరుణా ద్వాపరిణా త్వత్స్మృతిదుఃఖే మయా ప్రభో  భజతా ।
సేషన్ముముక్షుణాప్తానుమీయతేఽతో విరమ్యతే నైవ  ॥ ౩౫॥
యద్యఙ్కురితానుమితా జన్యజనకభావభఞ్జనాపత్తేః  ।
సాఽస్త్యేవ పామరే మయి పూర్ణయ  పూర్ణోఽసి  నైవ  తేఽపేక్షా ॥ ౩౬॥
గుణవర్ణనోపదేశః  ప్రతారణేయం  న విశ్వరూపకృతా ।
గుణవర్ణనం  త్వదీయం జన్మశతేనాపి కేన కర్తవ్యమ్ ॥ ౩౭॥
మన్మతిరత్యల్పాతోఽల్పమపి త్వాం స్తోతుమీశ హ్రేషేయమ్  ।
కరుణాకటాక్షరహితస్తస్త్రహి  తస్యాం న శక్తిహ్రాసః   స్యాత్ ॥ ౩౮॥

భవభయహారమహార్యం నిగుర్ణధార్యం  భయాదనుత్తార్యమ్ ।
పరమానన్దాచార్యం  తమయానార్యం జహాతు మామూఢః ॥ ౩౯॥
పూరయతి మానసం యస్త్వత్స్మృతిధారాభిరవకరవ్యాప్తమ్ ।
భూషయతి పరమహంసస్తత్తేఽస్యా  లోలితాః ప్రగతతీరాః  ॥ ౪౦॥
త్వన్నామస్మృత్యరణీ సముద్గతే  జ్ఞానహుతభుజి  జితకాలాః ।
విషయహవీంష్యాజుహాతి యే వైరాగ్యత్రురుచా   బుధాః ఖకుణ్డస్థే  ॥ ౪౧॥
మానసరరక్తో హంసో భవత్కథాకామధేనుపీయూషమ్ ।
యః పిబతి విషయనీరాదుద్ధత్యాస్మాన్న  పరమహంసోఽన్యః ॥ ౪౨॥
కల్పతరుకామదోగ్ధీచిన్తామణయోఽపి  యన్మనోరథదాః ।
ఫలసి స్వం ఫలముచితం స్వసేవితుస్తన్మనఃపథాతీతమ్ ॥ ౪౩॥
క్షుణ్ణం  యన్మనసా తత్ స్వవిలసితం కల్పపాదపః ఫలతి ।
త్వమతః స్వసేవితుః స్వం ఫలం విజానే మనఃపథాతీతమ్ ॥ ౪౪॥
త్వద్భక్తికామధేనుం  దోగ్ధ్యమృతం  దుగ్ధరత్నగోర్మేరోః  ।
శిర ఆక్రమతే  కలయతి కుటిలం కాలం పలాలసదృశం సః ॥ ౪౫॥
త్వజ్జన్మమధురిమా  యైరనుభూతస్తే  బుధా బుధా న బుధాః ।
స్పృహయన్తి త్వన్నిపీతాధరైమ్బాయై  న రమ్భాయై ॥ ౪౬॥
ఆరూఢభక్తివీరుద్భవదాహ్వా మన్దాచలక్షుభితాత్  ।
కరుణాబ్ధేర్భవతోఽమృతమాప్తమనన్తం  త ఏవ బుధాః ॥ ౪౭॥
అగ్రస్థితముఖచన్ద్రాద్గలోదయాద్రేరుదితమాత్తమ్      ।
త్వన్నమహృద్గుహాయాస్తమస్తతిం  హరతి కిం భవత్స్పర్ధి ॥ ౪౮॥
శతకోటిదానదక్షం విదగ్ధపాపౌఘపర్వతస్మరణమ్  ।
విమదీకృతపవిపరిణతమైన్ద్రపదత్వేన   నామ భవదీయమ్ ॥ ౪౯॥
పైతామహీం  తనుం తాం తదుజ్ఝితాం  రాగిణీం యదుదయాస్తే ।
యత్ సమ్పర్కాత్ ప్రణమతి  హరోఽప్యతరోఽస్మాత్ పరం న మన్యేఽహమ్ ॥ ౫౦॥
యశ్చరికరితి హి విశ్వమ్బరీ భరిత్యపి చ సఞ్జరిహరతితమామ్  ।
అఞ్జలిరకారి  తైరపి  సాయం ప్రాతర్యదగ్రతో   వన్దే ॥ ౫౧॥
ఉదయే విధిరూపస్త్వం మధ్యాహ్నే శఙ్కరః స్వయం సాయమ్ ।

విష్ణురితి  వదన్తు విమలా వయం తు యత్త్వం న తన్న జానీమః ॥ ౫౨॥
సప్తస్వరోదకాన్తం రసమివ శాన్తం సువర్ణసప్తాశ్వైః   ।
సప్తభిరివ సామభిరహమూఢం ధామైవ  వేద్మి కిమపి పరమ్ ॥ ౫౩॥
ప్రాక్తనమనుదినముదితం   విరజస్కం రాగిణం సదయమదయమ్ ।
ఫలదమఫలదం శరణం కురు కురు రే జీవ జహిహి మృత్యుభయమ్ ॥ ౫౪॥
దీనదయాలయ రఙ్కం శఙ్కర కామానలాతిపరితప్తమ్ ।
గఙ్గాధర  భవజలధౌ మగ్నం మాం పాహి పరతన్త్రమ్  ॥ ౫౫॥
అశుచిం చణ్డచరిత్రం   మాం యది జానాసి చణ్డికాజానే  ।
హాలాహలం కపాలం వ్యాలం భాలానలప్రభో  జహిహి ॥ ౫౬॥
పాపం త్వదేకశరణం హాలాహలమేవ మన్యసే యది మామ్ ।
తద్వత్కణ్ఠవిలగ్నం  తత్ర నిమగ్నం కథం కురుషే వా ॥ ౫౭॥
త్వన్మహిమమదపరాధౌ పారేసఙ్ఖ్యం  త్వపాదపరిమాణౌ ।
తదనుపమత్వం గచ్ఛతి పరికరబన్ధం  కథం న కురుషే ద్రాక్  ॥ ౫౮॥
మత్సదృశః పతితః స్యాన్న పతితపావన కథం తథా త్వం తే ।
మామతిపతితం మత్వా హిత్వా వోఢాసి కాం యశోగ్రన్థిమ్   ॥ ౫౯॥
యది పతితపావనత్వం లబ్ధుం  పతితోఽపి సృష్టాఽస్తి  ।
తల్లబ్ధ్వా   మదుపేక్షావ్యాధినివృత్తౌ భిషగ్ద్రోహః  ॥ ౬౦॥
కలికాలే జనతాయాః స్వార్థపరత్వం  కథం హి దోషాయ ।
ప్రభురపి  తథావిధః కిం యన్మాం కీనాశ ఆర్పయసి పతితమ్ ॥ ౬౧॥
సధృదయం నవనీతం ముఞ్చ కఠోరత్వముచితం తే ।
సంసారానలతప్తం మజ్జయ  కరుణామృతాన్బుధౌ మాం తే ॥ ౬౨॥
అపరాధామ్బుధివల్లభ  రామసుతోత్థం  వచో విషం కణ్ఠే ।
సహ రాక్షేపకటుత్వం దధాతి హరతా న హస్తగా తస్య ॥ ౬౩॥
సాహునృపతిబహుమాన్యో గోకులతనయః సుఖానన్దః  ।
తదనుజవల్లభరామాత్మేచ్ఛారామేణ  మిహిరమగ్నహృదా ॥ ౬౪॥
శ్రీమన్మాధవనరపతివిరచితజీవాతుజనితసత్త్వవతా  ।
విలసితపదపత్రార్పితనన్దకసద్గన్ధముదితసమధుపమ్     ॥

రచితం వాక్కుసుమాఞ్జలి  మీనే ఫలదం యుధోఽర్పయతు ॥ ౬౫॥
॥ ఇతి శ్రీఇచ్ఛారామశాస్త్రివిరచితస్తరణివాక్కుసుమాజ్జలిః    సమాప్తః ॥

Encoded and proofread by Sunder Hattangadi

taraNivAkkusumAjjaliH

pdf was typeset on January 23, 2022

Please send corrections to sanskrit@cheerful.com

6 sanskritdocuments.org


	Document Information
	Document Text
	Document Credits

